
Annotatsiya. Mazkur maqolada O‘zbekistonda tijorat banklarining innovatsion xizmatlari orqali kambag‘allikni qisqartirish 
imkoniyatlari tadqiq etilgan. Tadqiqot jarayonida raqamli bank xizmatlarining moliyaviy ommaboplikni oshirish, aholi daro-
madlari barqarorligini ta’minlash hamda iqtisodiy faollikni rag‘batlantirishdagi o‘rni ilmiy jihatdan tahlil qilingan. Shuning-
dek, mavjud holat kompleks baholanib, bank innovatsiyalarining kambag‘allikni kamaytirishga ta’sir etuvchi asosiy omillari 
aniqlangan. Tadqiqot natijalari tijorat banklari faoliyatida zamonaviy moliyaviy texnologiyalarni keng joriy etish kambag‘al-
likni qisqartirishning muhim omillaridan biri ekanligini ko‘rsatadi.

Kalit so‘zlar: tijorat banklari, innovatsion xizmatlar, raqamli banking, kambag‘allik, moliyaviy inklyuziya, mikromoliyalash, 
fintex, kredit, raqamli iqtisodiyot.

Аннотация. В данной статье исследованы возможности сокращения бедности в Узбекистане посредством 
инновационных услуг коммерческих банков. В ходе исследования проанализирована роль цифровых банковских 
услуг в повышении финансовой доступности, обеспечении стабильности доходов населения и стимулировании 
экономической активности. Также проведён комплексный анализ текущего состояния и определены основные 
факторы влияния банковских инноваций на снижение уровня бедности. Результаты исследования показывают, 
что широкое внедрение современных финансовых технологий в деятельность коммерческих банков является 
одним из важных факторов сокращения бедности.

Ключевые слова: коммерческие банки, инновационные услуги, цифровой банкинг, бедность, финансовая 
инклюзия, микрофинансирование, финтех, кредит, цифровая экономика.

Abstract. This article examines the opportunities for reducing poverty in Uzbekistan through innovative services provided 
by commercial banks. The study analyzes the role of digital banking services in increasing financial inclusion, ensuring 
income stability among the population, and stimulating economic activity. In addition, the current situation was compre-
hensively assessed, and the main factors influencing poverty reduction through banking innovations were identified. The 
research findings indicate that the widespread introduction of modern financial technologies into the activities of commer-
cial banks is one of the key factors in reducing poverty.

Keywords: commercial banks, innovative services, digital banking, poverty, financial inclusion, microfinance, fintech, 
credit, digital economy.

K I R I S H
Global iqtisodiyotda kambag‘allikni qisqartirish masalasi xalqaro tashkilotlar, jumladan, Jahon banki va 

Xalqaro valyuta jamg‘armasi tomonidan ustuvor vazifalardan biri sifatida e’tirof etilgan. Mazkur tashkilotlar 
tadqiqotlari natijalariga ko‘ra, moliyaviy xizmatlardan foydalanish imkoniyatlarining kengayishi aholi 
daromadlarini oshirish, iqtisodiy barqarorlikni mustahkamlash hamda kambag‘allik darajasini kamaytirishda 
muhim omil hisoblanadi.

M A V Z U G A  O I D  A D A B I Y O T L A R  S H A R H I
Ilmiy adabiyotlarda kambag‘allikni qisqartirish hamda moliyaviy tizimning ushbu jarayondagi roli o‘rtasidagi 

o‘zaro bog‘liqlik keng tadqiq etilgan. Xususan, tijorat banklarining innovatsion xizmatlari iqtisodiy rivojlanishni 
rag‘batlantirish va aholining moliyaviy imkoniyatlarini kengaytirishda muhim omil sifatida e’tirof etiladi.

Jahon banki tadqiqotchilari Asli Demirgüç-Kunt va Leora Klapper (2013) moliyaviy ommaboplik darajasining 
oshishi aholining daromad olish imkoniyatlarini kengaytirishi hamda kambag‘allik darajasini kamaytirishga 



M U H A N D I S L I K  VA  I Q T I S O D I Y O T

235

2026-yil, may.  № 5-son

xizmat qilishini ilmiy jihatdan asoslab bergan.
Raqamli moliya va fintex sohasidagi tadqiqotlarda Peter Gomber va hammualliflar (2017) raqamli 

bank xizmatlari tranzaksiya xarajatlarini kamaytirishi hamda moliyaviy xizmatlardan foydalanishni yanada 
qulaylashtirishini ko‘rsatgan. Stijn Claessens (2016) esa fintex texnologiyalari an’anaviy bank tizimini 
transformatsiya qilib, moliyaviy xizmatlarning keng aholi qatlamlariga yetib borishini ta’minlashini ta’kidlaydi.

Xalqaro valyuta jamg‘armasi (2021) hamda Jahon banki (2022) hisobotlarida raqamli moliyaviy xizmatlar, 
xususan, onlayn kreditlash, mobil to‘lovlar va mikromoliyalash kambag‘allikni qisqartirishning samarali 
vositalaridan biri sifatida baholangan. Shuningdek, Asian Development Bank (2023) tadqiqotlarida raqamli 
banking aholining iqtisodiy faolligini oshirish va kichik tadbirkorlikni rivojlantirishda muhim ahamiyat kasb etishi 
qayd etilgan.

O‘zbekistonda kambag‘allikni qisqartirish va moliyaviy inklyuziyani kengaytirishda tijorat banklarining roli 
so‘nggi yillarda ilmiy tadqiqotlarda keng yoritilmoqda. Ayniqsa, innovatsion bank xizmatlari — raqamli bank 
xizmatlari, mikromoliyalash va fintex yechimlari orqali aholining kam ta’minlangan qatlamlarini moliyaviy 
xizmatlarga jalb etish muhim omil sifatida qaralmoqda.

Mahalliy iqtisodchi olim B. Hodiev tadqiqotlarida iqtisodiy o‘sish barqarorligini ta’minlashda moliya 
sektorining, xususan, bank tizimining samaradorligi hal qiluvchi ahamiyatga ega ekanligi ta’kidlangan. Olimning 
fikricha, innovatsion moliyaviy xizmatlar aholi daromadlarini oshirish orqali kambag‘allikni qisqartirishga xizmat 
qiladi [4].

Shuningdek, Q. Abdullaev tadqiqotlarida tijorat banklari tomonidan raqamli xizmatlar — onlayn kreditlash 
va mobil banking tizimlarining joriy etilishi kichik biznes hamda xususiy tadbirkorlikni rivojlantirishga ijobiy turtki 
berayotgani qayd etilgan. Bu esa, o‘z navbatida, yangi ish o‘rinlarini yaratish orqali kambag‘allikni kamaytirishga 
samarali ta’sir ko‘rsatmoqda [5].

N. Yusupova o‘z ilmiy ishlarida moliyaviy inklyuziya darajasini oshirishda fintex texnologiyalarining 
ahamiyatini tahlil qilib, raqamli to‘lov tizimlari hamda masofaviy bank xizmatlari aholining chekka hududlarda 
yashovchi qatlamlari uchun moliyaviy xizmatlardan foydalanish imkoniyatlarini kengaytirayotganini asoslab 
bergan [6].

D. Rahimov tadqiqotlarida mikrokreditlash va kichik moliyalashtirish dasturlari orqali aholining kam 
ta’minlangan qatlamlarini tadbirkorlik faoliyatiga jalb qilish mexanizmlari yoritilgan. Olimning fikricha, banklar 
tomonidan innovatsion kredit mahsulotlarini ishlab chiqish kambag‘allikni qisqartirishning samarali vositalaridan 
biri hisoblanadi [7].

Bundan tashqari, S. Karimova ilmiy ishlarida raqamli bank infratuzilmasini rivojlantirish, jumladan, mobil 
ilovalar va onlayn platformalar orqali xizmat ko‘rsatish sifatini oshirish aholi farovonligiga ijobiy ta’sir ko‘rsatishi 
ta’kidlangan [8].

Milliy darajada Oʻzbekiston Respublikasi Prezidentining 12-may 2020-yildagi “2020-2025-yillarga 
moʻljallangan Oʻzbekiston Respublikasining bank tizimini isloh qilish strategiyasi toʻgʻrisida”gi PF-5992-sonli 
Farmoni1 hamda Oʻzbekiston Respublikasi Prezidentining 5-oktabr 2020-yildagi ““Raqamli Oʻzbekiston-2030” 
strategiyasini tasdiqlash va uni samarali amalga oshirish chora-tadbirlari toʻgʻrisida”gi PF-6079-sonli Farmonida2 
bank tizimini raqamlashtirish, masofaviy xizmatlarni kengaytirish va moliyaviy ommaboplikni oshirish orqali 
aholi farovonligini yuksaltirish vazifalari belgilab berilgan.

O‘zbekiston Respublikasi Markaziy banki ma’lumotlariga ko‘ra, mamlakatda onlayn bank xizmatlari va 
mobil to‘lov tizimlarining rivojlanishi aholining moliyaviy xizmatlardan foydalanish darajasini sezilarli ravishda 
oshirmoqda.

Umuman olganda, adabiyotlar tahlili shuni ko‘rsatadiki, tijorat banklarining innovatsion xizmatlari moliyaviy 
resurslardan foydalanish imkoniyatlarini kengaytirish orqali kambag‘allikni qisqartirishda muhim vosita 
hisoblanadi. Shu bilan birga, O‘zbekiston sharoitida ushbu yo‘nalish samaradorligini yanada oshirish uchun 
raqamli infratuzilmani rivojlantirish hamda aholining moliyaviy savodxonligini yuksaltirish muhim ahamiyat kasb 
etishi ilmiy adabiyotlarda alohida ta’kidlanadi.

T A D Q I Q O T  M E T O D O L O G I YA S I
Mazkur tadqiqotda O‘zbekistonda tijorat banklarining innovatsion xizmatlari orqali kambag‘allikni 

qisqartirish jarayonlarini o‘rganish maqsadida kompleks ilmiy yondashuv qo‘llanildi. Tadqiqotning metodologik 
asosini tizimli tahlil, qiyosiy tahlil, statistik tahlil hamda mantiqiy umumlashtirish usullari tashkil etadi.

Tadqiqot jarayonida O‘zbekiston Respublikasi Markaziy bankining rasmiy statistik ma’lumotlari, Jahon 

1	  Oʻzbekiston Respublikasi Prezidentining Farmoni, 12.05.2020 yildagi PF-5992-son https://lex.uz/docs/-4811025. 
2	  Oʻzbekiston Respublikasi Prezidentining Farmoni, 05.10.2020 yildagi PF-6079-son https://lex.

uz/doc-passport/-5030957. 

banki, Xalqaro valyuta jamg‘armasi hamda Asian Development Bank hisobotlari, shuningdek, mavzuga oid 
ilmiy adabiyotlardan manba sifatida foydalanildi.

T A H L I L  V A  N A T I J A L A R
O‘zbekistonda ham so‘nggi yillarda kambag‘allikni qisqartirishga qaratilgan tizimli islohotlar izchil amalga 

oshirilmoqda. Mazkur jarayonda tijorat banklari nafaqat moliyaviy vositachi, balki ijtimoiy-iqtisodiy rivojlanishni 
rag‘batlantiruvchi muhim institut sifatida namoyon bo‘lmoqda.

Shuningdek, O‘zbekiston Respublikasi Prezidentining “Kambag‘allikdan farovonlik sari” dasturini amalga 
oshirish bo‘yicha birinchi navbatdagi chora-tadbirlar to‘g‘risida”gi PQ-330-son Qarori3 doirasida 2025-yilda 
5,4 million aholining bandligi ta’minlangan hamda 2,3 million kambag‘al oilaning daromadlarini oshirishga 
qaratilgan chora-tadbirlar amalga oshirilgan [2].

Iqtisodiy adabiyotlarda moliyaviy inklyuziya tushunchasi aholining barcha qatlamlarini moliyaviy xizmatlar 
bilan qamrab olish jarayoni sifatida talqin etiladi. Jahon banki ma’lumotlariga ko‘ra, moliyaviy inklyuziya 
darajasining oshishi kambag‘allikni 20-30 % gacha qisqartirish, kichik biznes faolligini kuchaytirish hamda 
daromadlar tengsizligini kamaytirishga xizmat qiladi.

Innovatsion bank xizmatlari ushbu jarayonning asosiy drayverlaridan biri hisoblanadi. Ular tranzaksiya 
xarajatlarini kamaytirish (transaction cost theory) hamda axborot asimmetriyasini qisqartirish (asymmetric 
information theory) orqali iqtisodiy samaradorlikni oshiradi. Innovatsion bank xizmatlari — bu tijorat banklari 
tomonidan zamonaviy texnologiyalar asosida yaratiladigan, mijozlar ehtiyojlarini samarali va qulay qondirishga 
yo‘naltirilgan yangi yoki takomillashtirilgan moliyaviy xizmatlar majmuasidir.

Innovatsion bank xizmatlariga mobil hisobni boshqarish ilovalari, raqamli hamyonlar, onlayn kreditlash 
tizimlari va boshqa zamonaviy moliyaviy xizmatlar kiradi. Xususan, onlayn kredit va mikrokredit mahsulotlari 
kichik biznes hamda oilaviy tadbirkorlikni rivojlantirishga xizmat qilmoqda. Natijada aholi o‘zini o‘zi band 
qilish imkoniyatiga ega bo‘lib, daromadlari ortmoqda. Shu bilan birga, raqamli to‘lov tizimlari orqali moliyaviy 
operatsiyalarning soddalashuvi aholining vaqt va xarajatlarini tejashga xizmat qilmoqda. Bu esa iqtisodiy 
faollikni yanada rag‘batlantiradi.

Davlatimiz rahbari Shavkat Mirziyoyev bu borada: “Hozir banklar taklif qilayotgan kreditlar barcha tuman 
va shaharlar uchun bir xil. Endi o‘zingiz ayting, Olmazor bilan Bo‘zatovdagi imkoniyat va sharoitni taqqoslab 
bo‘ladimi? Lekin oilaviy tadbirkorlik uchun ikkala tumanga bir xil, 17,5 foizli kredit ajratilyapti. Endi 37 ta ‘og‘ir’ 
tumanda ushbu dastur doirasida kreditlar 12 foizdan beriladi”, — deb ta’kidlagan [3].

O‘zbekistonda kambag‘allik darajasi “minimal iste’mol xarajatlari” mezoni asosida baholanadi. Mazkur 
ko‘rsatkich 2021-yilda — 440 ming so‘mni, 2022-yilda — 498 ming so‘mni, 2023-yilda — 568 ming so‘mni, 
2024-yilda esa — 621 ming so‘mni tashkil etgan. Ushbu ko‘rsatkichlar aholining minimal ehtiyojlarini qondirish 
uchun zarur bo‘lgan xarajatlar dinamikasini ifodalaydi. Shu bilan birga, davlat dasturlari doirasida 5,4 million 
aholi ish bilan ta’minlangan hamda 840 ming aholining daromadlari oshirilgan. Bu jarayonda bank kreditlari 
asosiy moliyaviy manba sifatida muhim ahamiyat kasb etgan.

Xususan, respublika tijorat banklari tomonidan 2025-yilda kambag‘al oilalarning tadbirkorlik tashabbuslarini 
qo‘llab-quvvatlash maqsadida 2,2 trillion so‘m kredit va 265 milliard so‘m moliyaviy ko‘mak ajratilgan. Natijada 
410 mingga yaqin mikroloyihalar ishga tushirilib, 840 ming aholining daromadlari oshirilgan. Shuningdek, 2026-
yilda kichik va o‘rta biznesni qo‘llab-quvvatlash uchun 140 trillion so‘m kredit ajratilishi rejalashtirilgan.

Jahon tajribasiga ko‘ra, aholining farovonligini oshirish va barqaror turmush darajasini ta’minlashda oila 
tarkibi, bandlik darajasi, hududiy infratuzilma hamda daromad manbalarining barqarorligi muhim аҳamiyat 
kasb etadi. Xususan, yosh bolalar sonining ko‘pligi, yangi ish o‘rinlariga ehtiyojning ortishi, qishloq hududlarida 
iqtisodiy faollikni kengaytirish zarurati hamda ayrim hududlarda rivojlanish salohiyatining mavjudligi davlat 
tomonidan qo‘llab-quvvatlash va samarali ijtimoiy-iqtisodiy siyosatni amalga oshirish uchun muhim omillar 
hisoblanadi.

Kambag‘allik darajasini baholash muayyan mezonlar asosida amalga oshiriladi. O‘zbekiston amaliyotida 
ushbu jarayonda asosiy indikator sifatida “iste’mol savatchasi”dan foydalaniladi.

Jahon amaliyotida, xususan, Hindiston va Keniya tajribasida raqamli bank xizmatlari kambag‘allik 
darajasini 10-15 % gacha qisqartirishga xizmat qilgani kuzatilgan. Ayniqsa, M-Pesa kabi mobil to‘lov tizimlari 
aholining daromadlarini oshirishda muhim omil bo‘lgan4. Mazkur tajriba O‘zbekiston uchun ham muhim amaliy 
ahamiyat kasb etadi.

O‘zbekiston Respublikasida kredit tashkilotlari soni so‘nggi yillarda izchil o‘sib bormoqda. Jumladan, 2023-

3	  Oʻzbekiston Respublikasi Prezidentining qarori, 23.09.2024 yildagi PQ-330-son https://lex.uz/
uz/docs/-7109778. 

4	  World Bank (2022). Financial Inclusion Report.

yil boshida mamlakatda 199 ta kredit tashkiloti faoliyat yuritgan bo‘lsa, 2026-yil 1-yanvar holatiga ko‘ra, ushbu 
ko‘rsatkich 260 taga yetgan (1-jadval).

1-jadval
2026-yil 1-fevral holatiga bank to‘lov infratuzilmasi ko‘rsatkichlari haqida ma’lumot5

№ Ko‘rsatkichlar Miqdori
1 Muomaladagi bank plastik kartalari soni 69 232 341
2 O‘rnatilgan to‘lov terminallari soni 433 289
3 Bankomat va infokiosklar soni 42 354
4 2026-yil yanvar oyida terminallar orqali tushgan tushum (mln so‘m) 41 948 200

Kredit tashkilotlari sonining ortishi bilan bir qatorda, 2026-yil 1-fevral holatiga ko‘ra, mamlakat tijorat 
banklari tomonidan muomalaga chiqarilgan bank plastik kartalari soni 69,2 milliondan ortiqni tashkil etgan. 
O‘rnatilgan to‘lov terminallari soni 433 mingdan ziyod, bankomat va infokiosklar soni esa 42 mingdan ortiqni 
tashkil etmoqda. Mazkur ko‘rsatkichlar bank infratuzilmasining hududlar kesimida izchil kengayib borayotganini 
hamda moliyaviy xizmatlardan foydalanish imkoniyatlari yanada qulaylashayotganini ko‘rsatadi.

2026-yil yanvar oyi davomida to‘lov terminallari orqali amalga oshirilgan operatsiyalar hajmi qariyb 41,9 
trillion so‘mni tashkil etgan. Shuningdek, ma’lumotlarga ko‘ra, O‘zbekiston banklarining jami aktivlari 2025-yil 
boshiga kelib qariyb 769,3 trillion so‘mni, jami ustav kapitali esa 83,3 trillion so‘mni tashkil qilgan (2-jadval)6.

2-jadval
O‘zbekistonda raqamli bank xizmatlaridan foydalanuvchilar dinamikasi (2020-2025-yillar)7

Yil )Jismoniy shaxslar (ming nafar )Yuridik shaxslar (ming nafar
2020 462 9 691
2021 747 13 822,5
2022 234 19 968,6
2023 843 28 157 1
2024 455 51 461 1
2025 189 81 713 1

Jadval ma’lumotlariga ko‘ra, 2020-2025-yillar davomida raqamli bank xizmatlaridan foydalanuvchilar 
sonida yuqori o‘sish tendensiyasi kuzatilgan. Xususan, jismoniy shaxslar soni 9,5 milliondan 81,2 milliongacha 
oshgan bo‘lib, bu qariyb 8 barobardan ortiq o‘sishni tashkil etadi.

Yuridik shaxslar sonida ham barqaror o‘sish dinamikasi kuzatilib, ushbu ko‘rsatkich 691 mingdan 1 713 
minggacha yetgan. Mazkur holat bank xizmatlarini raqamlashtirish jarayonlari izchil kengayib borayotganini 
hamda moliyaviy xizmatlardan foydalanish imkoniyatlari sezilarli darajada ortganini ko‘rsatadi.

Shu bilan birga, raqamli bank xizmatlarining kengayishi moliyaviy ommaboplikni oshirish, aholining turli 
qatlamlarini moliyaviy tizimga faol jalb etish hamda iqtisodiy faollikni rag‘batlantirishda muhim omil sifatida 
namoyon bo‘lmoqda (3-jadval).

3-jadval
Raqamli bank xizmatlarining iqtisodiy ta’siri ko‘rsatkichlari8

Ko‘rsatkichlar 2020 2023 2025 O‘zgarish
Onlayn kreditlar (mlrd so‘m) 2 100 6 800 15 400 7,3 barobar

Mobil to‘lovlar hajmi (trln so‘m) 12,5 38,2 75,6 6 barobar
Mikrokredit oluvchilar (ming nafar) 320 780 1 450 4,5 barobar
Raqamli tranzaksiyalar ulushi (%) 18 % 47 % 72 % 54 foiz punktga oshdi

5	  O‘zbekiston Respublikasi Markaziy banki ma’lumotlari https://cbu.uz/uz/statistics/
paysistem/3465027/.

6	  O‘zbekistonning eng ishonchli banklari — 2025 yil.
7	  Jadval O‘zbekiston Respublikasi Markaziy banki ma’lumotlari asosida muallif tomonidan 

tuzilgan.
8	  Jadval O‘zbekiston Respublikasi Markaziy banki ma’lumotlari asosida muallif tomonidan 

tuzilgan.

3-jadval ma’lumotlaridan ko‘rinib turibdiki, raqamli bank xizmatlari iqtisodiy faollikka bevosita ijobiy ta’sir 
ko‘rsatmoqda. Xususan, onlayn kreditlar hajmining 7 barobardan ortiq oshgani aholi va biznes subyektlari 
uchun moliyaviy resurslarga kirish imkoniyatlari sezilarli darajada kengayganini anglatadi.

Mobil to‘lovlar hamda raqamli tranzaksiyalar ulushining ortishi iqtisodiyotda naqd pul aylanmasining 
qisqarishi va moliyaviy tizim samaradorligining oshishiga xizmat qilmoqda. Shuningdek, mikrokreditlar sonining 
4,5 barobar ko‘paygani kam ta’minlangan aholi qatlamlari uchun tadbirkorlik imkoniyatlari kengayganini 
ko‘rsatadi.

Yana bir muhim jihat shundaki, moliyaviy texnologiyalar (fintex) orqali bank xizmatlarining qishloq 
hududlariga kirib borishi moliyaviy inklyuziya darajasini oshirmoqda. Bu esa kambag‘allik darajasi nisbatan 
yuqori bo‘lgan hududlarda aholining moliyaviy resurslardan foydalanish imkoniyatlarini yaxshilashga xizmat 
qilmoqda.

Bank innovatsion xizmatlari, jumladan, mobil banking, internet banking, onlayn kreditlash, raqamli 
hamyonlar va masofaviy to‘lov tizimlari fintex texnologiyalarining amaliy ifodasi hisoblanadi. Mazkur xizmatlar 
orqali aholi, ayniqsa, an’anaviy bank xizmatlaridan yetarli darajada foydalanmagan qatlamlar moliyaviy 
resurslarga tezkor va qulay kirish imkoniyatiga ega bo‘lmoqda.

Fintex va bank innovatsion xizmatlarining kambag‘allikni qisqartirishdagi ijobiy ta’siri bir nechta asosiy 
yo‘nalishlarda namoyon bo‘ladi. Xususan, onlayn kreditlash va mikromoliyalash mexanizmlari orqali kichik 
biznes hamda oilaviy tadbirkorlik subyektlarini moliyalashtirish imkoniyatlari kengaymoqda. Bu esa o‘zini o‘zi 
band qilish darajasining oshishiga hamda aholi daromadlarining ko‘payishiga xizmat qilmoqda.

Yana bir muhim jihat shundaki, raqamli to‘lov tizimlari va mobil bank xizmatlari moliyaviy operatsiyalarni 
arzon, tezkor va qulay amalga oshirish imkonini beradi. Bu aholining vaqt va transport xarajatlarini kamaytirish 
bilan birga, iqtisodiy faollikni rag‘batlantiradi. Shu bilan birga, raqamli to‘lov tizimlarining rivojlanishi yashirin 
iqtisodiyot ulushining qisqarishiga ham ijobiy ta’sir ko‘rsatmoqda.

Fintex texnologiyalari asosida ishlaydigan kredit skoring tizimlari — big data va sun’iy intellekt texnologiyalari 
yordamida qarz oluvchilarning to‘lov qobiliyatini aniq baholash imkonini yaratadi. Bu esa kam daromadli aholi 
qatlamlariga kredit ajratish imkoniyatlarini kengaytirish bilan birga, kredit risklarini kamaytirishga ham xizmat 
qiladi.

Shu bilan birga, fintex va bank innovatsion xizmatlarining kambag‘allikni qisqartirishdagi samaradorligi 
bir qator omillarga bog‘liq. Jumladan, raqamli infratuzilmaning rivojlanganlik darajasi, aholining moliyaviy 
hamda raqamli savodxonligi, institutsional muhit va davlat tomonidan qo‘llab-quvvatlash mexanizmlarining 
samaradorligi muhim ahamiyat kasb etadi.

O‘zbekiston sharoitida banklar tomonidan joriy etilayotgan innovatsion xizmatlar, xususan, onlayn 
kreditlash platformalari, mobil ilovalar va fintex yechimlari aholining moliyaviy faolligini oshirishga xizmat 
qilmoqda. Ayniqsa, qishloq hududlarida moliyaviy xizmatlarga kirish imkoniyatlarining kengayishi moliyaviy 
inklyuziya darajasini oshirish orqali kambag‘allik ko‘rsatkichlarini kamaytirishga ijobiy ta’sir ko‘rsatmoqda.

Fintexning jadal rivojlanishi moliyaviy xizmatlardan foydalanish imkoniyatlarini kengaytirib, kambag‘allikni 
qisqartirishda muhim instrument sifatida namoyon bo‘lmoqda. Shu bilan birga, ushbu sohaning amaliy 
samaradorligini yanada oshirish uchun ayrim tizimli masalalarga alohida e’tibor qaratish zarur. Mazkur omillarni 
ilmiy jihatdan tahlil qilish fintex texnologiyalarining ijtimoiy-iqtisodiy samaradorligini yanada yuksaltirishga 
xizmat qiladi.

Avvalo, fintex xizmatlaridan samarali foydalanishda aholining moliyaviy va raqamli savodxonligini oshirish 
muhim ahamiyatga ega. Rivojlanayotgan mamlakatlarda, jumladan, O‘zbekistonda ham aholining ayrim 
qatlamlarida raqamli moliyaviy xizmatlardan foydalanish ko‘nikmalarini rivojlantirish zarurati mavjud. Shu bois, 
moliyaviy savodxonlikni oshirishga qaratilgan ta’lim dasturlarini kengaytirish innovatsion bank xizmatlarining 
ommalashuviga ijobiy ta’sir ko‘rsatadi.

Shuningdek, raqamli infratuzilmani yanada rivojlantirish ham dolzarb vazifalardan biridir. Ayniqsa, qishloq 
va chekka hududlarda internet tezligi hamda mobil aloqa qamrovini kengaytirish fintex xizmatlaridan foydalanish 
imkoniyatlarini sezilarli darajada yaxshilaydi. Bu esa moliyaviy inklyuziya darajasining hududlar kesimida 
yanada muvozanatli rivojlanishiga xizmat qiladi. Natijada, kam ta’minlangan aholi qatlamlarining zamonaviy 
moliyaviy xizmatlardan foydalanish imkoniyatlari kengayadi.

Bugungi kunda kiberxavfsizlik va ma’lumotlarni himoya qilish masalalari ham alohida dolzarblik kasb 
etmoqda. Fintex xizmatlari raqamli muhitda amalga oshirilgani sababli, foydalanuvchilar xavfsizligini 
ta’minlash muhim vazifalardan biri hisoblanadi. Shu bois, zamonaviy himoya mexanizmlarini joriy etish va 
foydalanuvchilarning axborot xavfsizligi bo‘yicha bilimlarini oshirish fintex xizmatlariga bo‘lgan ishonchni 
mustahkamlaydi.

Shu bilan birga, kredit risklarini samarali boshqarish ham muhim ahamiyatga ega. Fintex platformalari 
orqali ajratiladigan onlayn kreditlarda qarz oluvchilarning to‘lov qobiliyatini aniq baholash uchun zamonaviy 
kredit skoring modellarini, jumladan, big data va sun’iy intellekt asosidagi texnologiyalarni joriy etish muhim 

hisoblanadi. Bu kredit risklarini kamaytirish bilan birga, moliyaviy barqarorlikni mustahkamlashga xizmat qiladi.
Yana bir muhim jihat — fintex sohasini tartibga soluvchi institutsional va huquqiy bazani izchil 

takomillashtirishdir. Fintex sektori jadal sur’atlarda rivojlanib borayotgani sababli, uni qo‘llab-quvvatlovchi 
me’yoriy-huquqiy mexanizmlarni zamon talablari asosida rivojlantirish investitsiya muhitini yanada yaxshilash, 
innovatsion faoliyatni rag‘batlantirish hamda iste’molchilar huquqlarini ishonchli himoya qilishga xizmat qiladi.

Bundan tashqari, aholining turli qatlamlari, xususan, keksa yoshdagilar, kam ta’minlangan oilalar hamda 
raqamli texnologiyalardan foydalanish imkoniyatlari cheklangan fuqarolar uchun qulay va inklyuziv sharoitlar 
yaratish muhim ahamiyat kasb etadi. Bu esa raqamli tenglikni ta’minlash, moliyaviy xizmatlardan foydalanish 
imkoniyatlarini kengaytirish hamda aholining iqtisodiy faolligini oshirishga yordam beradi.

Shu munosabat bilan, davlat va moliyaviy institutlar tomonidan moliyaviy savodxonlikni oshirish, raqamli 
infratuzilmani rivojlantirish, kiberxavfsizlikni mustahkamlash hamda institutsional muhitni takomillashtirishga 
qaratilgan kompleks chora-tadbirlarni izchil amalga oshirish muhim strategik yo‘nalishlardan biri hisoblanadi.

Umuman olganda, banklar tomonidan moliyaviy savodxonlikni oshirishga qaratilgan dasturlarning amalga 
oshirilishi aholining moliyaviy resurslardan samarali foydalanish ko‘nikmalarini shakllantirishga, iqtisodiy 
faollikni oshirishga hamda jamiyat farovonligini yuksaltirishga xizmat qiladi.

X U L O S A  V A  T A K L I F L A R
Mazkur tadqiqot natijalari O‘zbekistonda tijorat banklarining innovatsion xizmatlari iqtisodiy jarayonlarni 

modernizatsiya qilish hamda kambag‘allikni qisqartirishda muhim strategik omil ekanligini ko‘rsatdi. Raqamli 
bank xizmatlarining kengayishi moliyaviy ommaboplik darajasini oshirib, aholining moliyaviy resurslardan 
foydalanish imkoniyatlarini sezilarli darajada yaxshilamoqda. Shuningdek, onlayn kreditlash, mikromoliyalash 
va mobil to‘lov tizimlarining rivojlanishi kichik biznes faolligini rag‘batlantirish, yangi ish o‘rinlarini yaratish 
hamda iqtisodiy faollikni oshirishga xizmat qilmoqda.

Tahlillar natijalariga ko‘ra, raqamli bank xizmatlaridan foydalanuvchilar sonining barqaror o‘sishi 
iqtisodiyotda naqd pul aylanmasining qisqarishi va moliyaviy tizim samaradorligining ortishiga ijobiy ta’sir 
ko‘rsatmoqda. Mazkur holat, o‘z navbatida, kam ta’minlangan aholi qatlamlarini moliyaviy tizimga faol jalb etish 
imkoniyatlarini yanada kengaytirmoqda. Shu munosabat bilan tijorat banklari tomonidan innovatsion xizmatlar, 
xususan, onlayn kreditlash, mobil banking va mikromoliyalash xizmatlarini kengaytirish, raqamli infratuzilmani, 
ayniqsa hududlarda internet va aloqa sifati darajasini yanada yaxshilash, aholining moliyaviy savodxonligini 
oshirishga qaratilgan maxsus dasturlarni keng joriy etish, masofaviy bank xizmatlarida kiberxavfsizlik tizimlarini 
mustahkamlash, kam ta’minlangan aholi qatlamlari uchun qulay shartlardagi mikrokredit va ijtimoiy moliyaviy 
dasturlar ko‘lamini rivojlantirish hamda fintex texnologiyalarini bank tizimiga integratsiya qilish jarayonlarini 
jadallashtirish istiqbolli yo‘nalishlardan biri hisoblanadi.

Tadqiqot natijalari shuni tasdiqlaydiki, tijorat banklarining innovatsion xizmatlari O‘zbekistonda 
kambag‘allikni qisqartirishning samarali iqtisodiy instrumentlaridan biri sifatida namoyon bo‘lmoqda. Ushbu 
yo‘nalishni izchil rivojlantirish mamlakatning iqtisodiy o‘sishi, moliyaviy barqarorligi hamda aholi farovonligini 
oshirishga xizmat qiladi. Raqamli bank xizmatlari, onlayn moliyalash va zamonaviy moliyaviy texnologiyalarning 
joriy etilishi aholining moliyaviy resurslarga kirish imkoniyatlarini kengaytirib, tadbirkorlik faolligini yanada 
rag‘batlantirmoqda. Bu esa, o‘z navbatida, daromadlar o‘sishi va aholi turmush darajasining yaxshilanishiga 
ijobiy ta’sir ko‘rsatmoqda. Shuningdek, moliyaviy inklyuziyani ta’minlash hamda innovatsion xizmatlar qamrovini 
kengaytirish kelgusida kambag‘allik darajasini yanada pasaytirish va iqtisodiy barqarorlikni mustahkamlashning 
muhim omillaridan biri bo‘lib xizmat qiladi.

